
ژمارە )1012(  702015/2/2

ری
ونە
ه

)رووەو چیا، بەرەو شۆڕش(
)8(

ئەو ساتانەی ناسڕێنەوە

ئەحمەد سالار
مانگانە بۆ گوڵان دەینووسێت

دەمەو نیوەڕۆ گەیشتینە سەر مەرزی سنووری )حاجی 
ئۆم������ەران( و  پاش ماوەیەك لە )ئازادی( دابەزین، كە 
بارەگای ئەمانەتی گش������تی رۆشنبیری بوو، بەو ماوە 
كەمە كورد واتەنی )بەر و ماڵ رێكخرا بوو( بەرپرسانی 
خۆمان بینی و گەلێك دڵخۆش بووین، كارێكی زۆریان 
بۆ كردبووین، مایەی شانازییە لە شۆڕشێكی لێوانلێوى 
خوێ������ن و ئاگر، بەو رادەیە بیر لە س������ەرجەم  بوارەكانی 
رۆش������نبیری كرابوویەوە. لە یەكێ لەو دانیش������تنانەدا، 
باس لە ش������انۆی گەڕۆك������ی شۆڕش������گێڕییەوە كراو، 
بڕیاردرا داوا لە ئەندازی������اری هونەرمەند كاك )كەمال 
حاجی عەبدوڵڵا( بكرێت بۆ نەخشەكێش������انی ئەو شانۆ 
گەڕۆكە. هێندەی نەب������رد و كاك )كەمال( پەیدا بوو، 
باس������ی سووك بەكارهێنان و ئاسان گواستنەوە و ئەركی 
ئەو ش������انۆیەم كرد، كە تەنها شانۆیی لەسەر نانوێنرێ، 
بەڵكو فرە ئەرك ئەبێ، هەروەها ش������انۆیەكی تەواوەتی 
بێ، واتە ئەلەكتریك و چ������ادری هەبێ و ئەوەندە مەتر 

دووجا بەوەندە بێ و بەرزاییەكەی هێندە بێ....
 كاك )كەمال( چونكە  ئەزمووندار و هونەرمەندێكی 
بە س������ەلیقە بوو، دەس������بەجێ مەبەس������تەكانی پێكا  و 
كەوتە نەخشەس������ازی. بۆ رۆژی دوایی بە ئامادەبوونی  
مامۆستای هونەرمەند )ئەنوەر توڤی( كە لە رابەرانی 
شانۆ و شێوەكاری شاری سلێمانی بوو، ئارەزوویەكی 
بێ هاوتای سینەمای هەبوو، لەگەڵ هونەرمەندی 
س������ینەماكار )زوهێر عەبدولمەسیح( و هونەرمەند 
)نەوزاد مەجی������د( و فۆتۆگرافەری باڵا )نوری 

حەمە ساڵح( ناسراو بە )نوری هونەر( باس لە پێكهێنانی 
یەكەی س������ینەمای شۆڕش������گێڕی كوردس������تان كرا و 
مامۆستا ) ئەنوەر توڤی( راسپێردرا بۆ كڕینی ئەم جۆرە 
كامێرە )16 ملم(ییەی ئەمانویس������ت لە تەك كەلوپەلە 
تەواوكارەكان������ی بەتایبەتی فیلمی خاو، هەروەها منیش 
راس������پێردرام بە نووسینی سیناریۆ و چیرۆكی فیلمەكە، 
كە پاش������ان ناوم نا )بەرەو خ������ۆر(. فیلمێكی ریالیزمی 
دیكیۆمێنتی شۆڕشگێڕی بوو، ناوەڕۆكەكەی پەیوەست 

بوو بە رەوایی سەندنی مافەكانی گەلی كورد.
وادەی دەس������تپێكردنی پڕۆژەكان دیاری كرا و هەندێ 
خاڵیان بۆ دەستنیش������انكردین، بۆ ئەم مەبەستانە چەند 
رۆژێ ماینەوە، سەبارەت بە ئەنجامدانی فیلمەكە بڕیار 
درا هونەرمەند )زوهێر عەبدولمەس������یح( دەرهێنەر بێ و 
ئەكتەرەكانیش ئەندامانی گرووپی ش������انۆ و سینەمای 
شۆڕش بن و بە بەشداری هەزاران پێشمەرگەی شۆڕش، 
لە هەم������ان كاتدا بەڵگەیەكی رێگەپێدانی وێنەگرتن لە 
گش������ت بەرەكانی جەنگ و شوێنەكانی شۆڕش لەلایەن 
مەكتەبی سیاس������ی پارتی دیموكراتی كوردس������تان بۆم 

ئامادە كرا.
ئەو فیلمە لە مێژووی هونەری س������ینەمای كورديدا 
بە یەكەم فیلمی سینەمایی كوردی و یەكەم هەنگاوی 
درووستبوونی سینەمای شۆڕشگێڕی كوردی دادەنرێ 
و بەر لەو دەمە هیچ بەرهەمێكی س������ینەمایی نەبوو كە 
بە زمانی كوردی و باس لە كێش������ەی س������ەرەكی كورد 

بكات، ئەمەش شانازییە بۆ شۆڕشی مەزنی ئەیلوول.
لێرەدا رەوایە و ش������وێنی خۆیەتی، هەموومان شانازی 
بەو شۆڕش������ەوە بكەین، كە نەك تەنها لەس������ەر ئاستی 
شۆڕش������ەكانی كورد، بەڵكو  لەس������ەر ئاستی گەلانی 
دیك������ەش، بەر لە ئێمە هیچ كام شۆڕش������ێك نە یەكەی 
سینەمای شۆڕش������گێڕی و نە خاوەنی یەكەی شانۆ و 

شانۆی گەڕۆك  نەبوون.
ئەمەش هەر بۆ زانینی ئەوانەی كورد واتەنی: )گڵی 
دوور دەرمان������ە( كە زادەی دەردی خۆ بەكەم زانینەوەیە. 
لەو رۆژانەدا بەردەوام خولیایەكی پەسەند و پیرۆزم لەوە 
ئەك������ردەوە، هونەر و هونەرمەند چی ل������ە توانای و لە 
باردا هەیە بۆ شۆڕش������ی گەلەكەی بكات و لە هەمان 
كاتدا ش������ۆڕش چی بۆ هون������ەر و هونەرمەند ئەكات و 
چ كاریگەرێتی لەس������ەر ئەبێ؟ لە گوێمدا وش������ەكانی 
سینەماكاری هەرەمەزنی سۆڤیەت )سێرگی ئیزنشتین( 
دەنگی ئەدایەوە، كە لە كتێبە گرنگەكەیدا )لە شۆڕشەوە 
بۆ هونەر و لە هونەرەوە بۆ شۆڕش( كە لە خودی خۆی 
ئەپرسی و هەر خۆشی پشتئەس������توور بە شۆڕشەكەی 

وەرامی خۆی ئەداتەوە:

)ئەگەر شۆڕش رابەرایەتی هونەری كردبم، ئەوا هونەر 
لە بۆتەی شۆڕش������دا ئاوێتەی كردووم، ش������ۆڕش قووڵ 
و خەس������تی كردوومەتەوە، لە شۆڕش������ەكانی رابردوو و 
مێژووی پارتەكەمدا قاڵی كردم، ئەو ئایدیۆلۆجییەتەی، 
كە بەب������ێ ئەو مەحاڵە هونەری گ������ەورە بنوێندرێ... 
ش������ۆڕش پڕی كردم بەو بیرەی لە پێناوی هونەردایە. 
ئەو هون������ەرە باڵایەی بە زمانی گەلەوە ئەدوێ.. بۆیە 
قەرداری شۆڕشم و منیش هونەرەكەم و ژیانم خەڵاتی 

نیشتمانەكەم ئەكەم(.
كەواتە شۆڕش������ی ئەیل������وول مەزنتری������ن قوتابخانەی 
هونەرمەن������دان بوو، ب������ۆ بەرچ������او روونكردنیان بۆ لە 
ئاسۆكانی ئایندە روانین و پشتئەستووربوون بە تواناكانیان 

بۆ كاری گۆڕانكاری و بەرەنگاربوونەوە.
بە دڵنیاییەوە ئەڵێم: هونەرمەند و ش������ۆڕش لە ئاستی 
ئ������اكام و مەبەس������تدا یەكانگیر ئەبنەوە، ب������ەو پێیەی 
هوش������یاریی بەرامبەر ناتەبایی و ن������ادادی و لەنگی 
درووستكەری بەرپابوونی شۆڕشن، هەر لە منداڵدانی 
شۆڕش������ەوە، شۆڕش، شۆڕشێكی رۆش������نبیری لەدایك 
ئەبێ. گۆڕان و سەرهەڵدانی بیروبۆچوون و پەیوەندی 
نوێ. پاش قاڵبوونی هونەرمەند لە ئەزموونی شۆڕشدا، 
بێگومان خەرمانەی شكۆمەندی ئەبێتە تاجی سەری 

هونەرەكەی، ئەمەش بە هۆی:
یەكەم: پشتئەس������تووربوون بە بیروباوەڕی ش������ۆڕش، 
ئەیپارێزێ ل������ە دڵەڕاوكێ و رارای������ی، ئەمەش ئەبێتە 
مایەی رەخس������اندنی زەمینەی لە ب������اری بونیادنان و 

داهێنان.
دووەم: ش������ۆڕش هونەرمەندی خ������ۆی گۆش ئەكات 
و ئەیكاتە س������ومبل و هێمای س������ەردەمێكی رۆشن لە 

مێژووی گەلەكەیدا.
سێیەم: بە حوكمی ش������ۆڕش لە بازنە و وچارچێوەی 
كێشە سەرەكی و گەورەكەی گەلدا كار ئەكەن و كۆگرن 

لە بەرهەمەكانیاندا.
چوارەم:  شۆڕش مەزنترین بەربەستە لەبەردەم هەڵدێران 

و كەساسی و گۆشەگیری  و تەریكی و بێهودەیی.
پێنج������ەم: ش������ۆڕش ئەرك������ی مێژوویی گ������ەورە بە 
هونەرمەندەكەی ئەسپێرێ، بۆیە لە گەرمەی شۆڕشدا 

دەگاتە هەڕەت و ترۆپكی داهێنان.
كەواتە ئەم گش������ت پەیوەندیی������ە توندوتۆڵییەی نێوان 
ش������ۆڕش و هونەرمەند، پێگەیەكی بەهێزتر لە گش������ت 

روویەكەوە بە هونەرمەند و هونەرەكەی ئەبەخشێ.
پاش تەواوكردنی ئەركەكانمان، بڕیاری گەڕانەوەمان 
دا بۆ بنكەكەمان لە پێنجوێن، بەڵام وتمان با وچانێكی 

دوو سێ  رۆژی لە مەهاباد بدەین.

بڕیار درا هونەرمەند )زوهێر 
عەبدولمەسیح( دەرهێنەر بێ 
و ئەكتەرەكانیش ئەندامانی 

گرووپی شانۆ و سینەمای شۆڕش 
بن و بە بەشداری هەزاران 

پێشمەرگەی شۆڕش، لە هەمان 
كاتدا بەڵگەیەكی رێگەپێدانی 
وێنەگرتن لە گشت بەرەكانی 
جەنگ و شوێنەكانی شۆڕش 

لەلایەن مەكتەبی سیاسی پارتی 
دیموكراتی كوردستان بۆم ئامادە 

كرا

جاران خەڵك بە سروودەكان شەڕیان 
دەكرد، ئێستاش كەس نایڵێتەوە

نازێ عەزیزی:

ماوەیەكە خانمە هونەرمەند نازێ عەزیزی سەرقاڵی 
ئامادەكردنی بەرهەمێكی نوێیە كە سەرجەم گۆرانییەكانی بە 
زمانی فارسین، هەروەها بە نیازە كلیپێك بۆ شنگال و كۆبانێ 
لەگەڵ هونەرمەندێكی گەورەی ئێرانی تۆمار بكات، بۆ 
باسكردنی ئەم بابەتانە بە پێویستمان زانی ئەم دیمانەیەی 
لەگەڵ ساز بكەین. 

      

*  زۆرب������ه ی هونه رمه ندان به م دواییه  س������روود 
و گۆرانییان بۆ پش������تیوانیكردن له  پێش������مه رگه  
بڵاوكرده وه ، نازێ بۆ پشتیوانیكردن له  پێشمه رگه 

چی كردووه ؟
- راستە بەش������ێك لە هونەرمەندان سروودیان 
بۆ پێش������مەرگە گوت و زۆریشیان نەیانگوت، 
بەڵام زۆربەشیان تەنیا بۆ بەرژەوەندی خۆیان 
و ناوبانگ دەرخستنی زیاتر سروودیان گوت، 
ی������ان نوێيان ك������ردەوە، نەك بۆ پێش������مەرگە، 
ئەم������ەش وای لە من كرد كە نەیڵێم، چونكە 
بە حوكمی ئ������ەوەی لە نێو خەڵكدا بووم ئەم 
قسانەم لێیان دەبیست و دەیانگوت لە جیاتی 
ئەوەی بێن گۆرانییەك، یان س������روودێك بڵێن 
كارێكی دیكە بۆ پێش������مەرگە بكەن باشترە، بۆ 
نموونە كۆنسێرتێك ساز بكەن، یاخود كومەكێكیان 
بۆ كۆبكەنەوە، منیش ئەمەیانم پێ باش������تر بوو لە 

وتنی سروودێك یان گۆرانییەك.
* كەوات������ە ت������ۆ پێتوایە وەك پێویس������ت جەماوەر 

پێشوازیی لەم سروودانە نەكردووە؟
- ئەوەی م������ن تێبینیم ك������ردووە ئەوەیە كە 
زۆربەی ئەوانەی س������روودیان وتووە لەم 
ماوەیە، تەنیا مەبەس������تیان ناوبانگ 

پەیداكردنی زیاتر بووە.

* هەندێك لە هونەرمەندان پێشتر كە سروودیان دەوت، ژمارەیەكی 
دیكەیان س������روودیان پێ باش نەبوو، كەچی ئێس������تا خۆیان دەستیان 
ك������ردووە بە س������روود وت������ن، ی������ان دووبارەكردنەوەی، چ������ی بەو ئەم 

هونەرمەندانە دەڵێی؟
- من كاتێك لە رۆژهەڵاتی كوردس������تان بووم كە ژێردەستە و ئازاد 
نییە بە هۆی هەستی نەتەوایەتی و دوورەوڵاتى سروودم وتووە، بەڵام 
دوای ئەوەی هاتینە باشوور كە ئازادە، زۆر زۆر بەداخەوە بینیمان كە 
زۆر كەس قەدری ئەو ئازادییە و دەس������تكەوتەكانی نازانن، بۆ نموونە 
دەیانوت ئیدی تەواو جارێكی دیكە لە كوردس������تان شەڕ رووناداتەوە، 
بەڵام ئێستا خۆمان بارودۆخەكە دەبینین و دەزانین بەردەوام كوردستان 
رووبەرووی شەڕ و گێچەڵی حكومەتی بەغدا و هەڕەشەی دیكەیش 
دەبێتەوە، س������ەبارەت بە سروودیش من هەست دەكەم بەو شێوەیەی كە 
پێش������بینییان كردووە لەلایەن خەڵكەوە پێشوازیی لێنەكراوە، بۆ نموونە 
زۆربەی خەڵك س������روودەكانیان لەبەر نەكردووە، بەڵام پێشتر وانەبوو، 
هەموومان دەزانین كە پێش������تر هونەرمەندان سروودیان وتووە و خەڵك 
ش������ەڕی بەو س������روودانە كردووە، من منداڵ بووم لە بیرمە كە خەڵك 
بە دەنگی محەمەد جەزا و ش������ڤان پەروەر و ناسر رەزازی و میكایل 
شەڕی كردووە، بەڵام ئێستا وا نییە، باوەڕناكەم پێشمەرگە سروودەكانی 
ئێستایان لەبەر بێت و بزانن بیڵێنەوە، چونكە سروودەكان كاریگەرییان 
نییە و بە دڵ ناك������رێ، بۆ نموونە دەچن لە بەرەكانی جەنگ چەند 
گرتەی������ەك تۆمار دەكەن و دەیكەنە ڤیدیۆ، نازانم بۆچی ناچن پارەی 
ئەم كلیپە پێش������كەش بە پێشمەرگە و خانەوادەكانیان بكەن، یان بچن 
س������ەردانی خانەوادەی شەهیدەكان بكەن و سەرەخۆشییان لێبكەن، من 

وەكو نازێ لەم كارانە رازی نیم.
* جیاوازی چییە لە نێوان ئەو سروودانەی كە پێشتر لە سەردەمی 
ش������ەڕی ئازادكردنی كوردس������تان بەو ئیمكانیاتە بچووكانەوە دەوترا 

لەگەڵ ئەو سروودانەی ئێستا دەوترێن؟
- پێشتر سروودەكان بە دڵ و تەنیا بۆ كوردستان دەكرا و گوزارشتی 
لە ح������ەز و ئاواتی و هیواكانی میللەت دەكرد، بەڵام ئێس������تا تەواو 

پێچەوانەیە.
* ماوەیەك س������ەرقاڵی بڵاوكردنەوەی بەرهەمێكی فارسی بووی، 

ئێستا كارەكانی ئەم بەرهەمەت بە كوێ گەیشتوون؟
- م������ن زیاتر لە دوو س������اڵە س������ەرقاڵی ئەم بەرهەمە فارس������يیەم، 
خەڵكێك������ی زۆر داوای������ان لێكردم بە فارس������ی گۆرانی بڵێم، منیش 
پێمواب������وو وەكو كچە كوردێك تا بە زمان������ی دیكەی غەیرە كوردی 
گۆرانی بڵێین، دەتوانین كاری زیاتر بكەین، من خۆم وەك نوێنەرێك 
دەبینم، چونكە كچە كوردێكم بە زمانی فارس������ی گۆرانی دەڵێم بۆ 

ئەوەی لە نێو فارسیش وەك كوردێك بناسرێم.
* لەو گۆرانییە فارس������يیانە ئایا هیچیان گوزارش������تیان لە كورد 

كردووە، یاخود پێوەندی بە كوردەوە هەبووە؟
- گۆرانییە فارسییەكانی من زۆربەیان گۆرانی ئەڤیندارین، بەڵام 
ل������ە رێگەی جلوبەرگی كوردی، یان لە رێگای پەیجەكەمەوە دەزانن 
كە من كچە كوردێكم بە زمانی فارس������ی گۆرانی دەڵێم، سەركەوتنم 
لە گۆرانیی فارس������یدا بە دەستكەوتێكی دەزانم بۆ كاروانی هونەری 

خۆم.
* گۆرانییەكانت بە كوردى سەركەوتوو بوون، ئایا چاوەڕێ دەكەی 
لە زمانی فارسیش������دا بەم شێوەیە سەركەوتوو بی و هەمان دەنگ و 

سەدایان هەبێت؟
- بەڵێ من پێموایە گۆرانییە فارسییەكانیش������م دەنگ و س������ەدای 
خۆیان دەبێت، چونكە ئێس������تا وەكو گۆرانیبێ������ژ چەندین بەرنامەیان 
لەس������ەر گۆرانییەكانی من ئامادە كردووە، لە زۆر ش������وێنیش داوەت 

كراوم لەلایەن میدیا فارسییەكانەوە، ئێستاش چاوەڕێی كلیپی تازەی 
منن بە زمانی فارسی، هەروەها لە چەندین سایتی فارسی بینەرانی 

گۆرانییەكانی من لە زۆر هونەرمەندی فارسیش زیاترن.
* لە فارس������ەكان ئەوانەی یارمەتییان دای وەك تێكس������ت و ئاواز 

زیاتر كێن؟
- رەنگە ئەو هونەرمەندانە لە كوردس������تان زۆر ناسراو نەبن، بەڵام 

لەگەڵ ئۆركێسترای زۆر باشی ئێرانی كارم كردووە.
* ئەی كارەكانی ئەم گۆرانيیانەت لە كوێ كردووە؟

- زۆرب������ەی كارەكانم لە ئەمری������كا و تاران ئەنجام������داوە، رەنگە 
كلیپەكانیش لە كوردستان تۆمار بكەم.

* ئێستا كوردستان بە بارودۆخێكی سەخت و ناخۆشدا تێدەپەڕێت، 
چاوەڕێی ئەوە ناكەی پێش������وازی جەماوەری كورد لە گۆرانییەكانت 
پێچەوانە بێتەوە كە دەبینن كچە كوردێكی خانەوادەیەكی شۆڕشگێڕ 

لەو كاتەدا بە زمانی فارسی گۆرانی بڵێ؟
- بێگومان رەنگە كارێكی وا رووبدات، بەڵام سپۆنسەرەكانم خەڵكی 
ئێرەن و دیارە شتێكیان بینیوە و پێیانخۆشە كچێكی كورد سەركەوتوو 

بێت و بەردەوام بێت لە گۆرانی وتن و كاری هونەری خۆیدا.
* بیرت لەوە نەكردۆت������ەوە دیۆیەك لەگەڵ هونەرمەندێكی فارس 

بڵێی بە هەردوو زمانی كوردی و فارسی؟
- من ئێس������تا بەرنام������ەم هەیە بۆ ئەم كارە و چەند پێش������نیارێكم 
پێش������كەش كراوە لەگەڵ چەن������د هونەرمەندێك������ی زۆر باش، بەڵام 

چاوەڕێی هەبوونی سپۆنسەرێك دەكەین.
* ئەو هونەرمەندانە لە چ ئاستێكدان؟

- یەكیان )موعینی ئەسفەهانی(یە كە پێویست بە ناساندنی ناكات 
و لە هەموو لایەك ناسراوە، ئەوی دیكەشیان هونەرمەند عارفە.

* گۆرانی ئەڤیندارییە؟
- نەخێر، گۆرانییەكە بۆ كوردس������تانە بۆ شنگال و كۆبانێ و بڕیار 
وایە ئەوان بە فارسی و منیش بە كوردی بیڵێم، ئێستا موزیكەكەی 
ت������ەواو ب������ووە و وەك وتم چاوڕێی بوونی سپۆنس������ەرێكین بۆ ئەوەی 

دەستی پێبكەین.
* هیچت بۆ ئافرەتانی شنگال كردووە؟

- زۆر بەداخەوە بۆ ئەو كارەس������اتەی لە ش������نگال روویدا، هیوادارم 
بتوانم كارێكی هونەری پێش������كەش بەو ئافرەتانە بكەم كە لە ئاست 
گەورەیی كارەساتەكە بێت، من هەمیشە هەوڵ دەدەم كە ببمە هاواری 

ئافرەتانی كورد و میللەتی كورد لە رێگەی هونەرەوە.
*  ئەندازی������اری كش������توكاڵى و ئەم������ە چ پێوەندییەكی بە كاری 

هونەرييتەوە هەیە؟
- نەخێ������ر ئەندازیاریی كش������توكاڵی هی������چ پێوەندییەكی بە كاری 
هونەرییەوە نەبووە، بەڵام ئەمە كار و پس������پۆڕی خۆمە، ئەگەرچی 
ماوەیەك������ە لەم ب������وارە دووركەوتوومەت������ەوە و كاتی خ������ۆم بۆ كارە 

هونەرییەكان تەرخان كردووە.
* بەڵام پەیداكردنی بژێ������وی ژیان بۆ هونەرمەندێكی ئافرەت لە 

رێگەی هونەرەوە كارێكی زەحمەت نییە؟
- م������ن هیچ كاتێك بۆ پەیداكردنی بژێوی ژیان پش������تم بە كاری 

هونەری خۆمەوە نەبەستووە.
* نەبوونی سپۆنسەر كارێكی زەحمەتە، چۆن دەتوانین ئەم گرفتە 

چارەسەر بكەین؟
- كۆمپانی������ا هونەری زۆرمان هەیە، ب������ەڵام كار تەنیا بۆ هەندێك 
كەس دەكەن بەتایبەتی ئەو ئافرەتانەی پشت بە لەش و لاری خۆیان 
دەبەستن، منیش بۆ گۆرانییە كوردییەكان سپۆنسەرم نییە، بەڵام بۆ 

كاری فارسی سپۆنسەرم هەیە.

سپۆنسەرەكانم خەڵكی ئێرەن 
و دیارە شتێكیان بینیوە و 
پێیانخۆشە كچێكی كورد 

سەركەوتوو بێت و بەردەوام بێت 
لە گۆرانی وتن و كاری هونەری 

خۆیدا

پێشتر سروودەكان بە دڵ و 
تەنیا بۆ كوردستان دەكرا و 

گوزارشتی لە حەز و ئاواتی و 
هیواكانی میللەت دەكرد، بەڵام 

ئێستا تەواو پێچەوانەیە


